
ANNOTATSIYA 

Hozirgi kunda globallashuv jarayoni tez suratlar bilan inson ongu-shuuriga 

kirib borayotgan bir vaqtda talabalarning oʼqishga boʼlgan qiziqishini oshirish, ularni 

jamiyatning oliy qadriyati sifatida har tomonlama kamol toptirish birinchi darajali 

ahamiyatga ega vazifaga aylanib bormoqda. Ularning ilmga chanqoqligini, kasbga 

intilish darajalarini oshirish uchun esa ularga o‘quv motivatsiyasini shakllantirish 

bo‘yicha ilmiy asoslangan amaliy tavsiyalar berish lozim. 

Kalit soʻzlar: oʼquvchi, talaba, motiv, motivatsiya, oliy taʼlim, qiziqish, layoqat, 

qobiliyat, kreativlik, oʼquv motivatsiya, amaliyot, masʼuliyat. 

ABSTRACT 

At the time when the process of globalization is entering the human 

consciousness with rapid images, increasing the interest of students in studying, their 

comprehensive development as the highest value of the society is becoming a first-

class important task. In order to increase their thirst for knowledge and career 

aspirations, it is necessary to give them scientific-based practical recommendations on 

the formation of educational motivation. 

Key words: pupil, student, motive, motivation, higher education, interest, 

ability, ability, creativity, educational motivation, practice, responsibility. 

 

KIRISH 

Respublikamizda amalga oshirilayotgan siyosiy-huquqiy, ijtimoiy-iqtisodiy, 

maʼnaviy va madaniy sohalardagi islohotlar taʼlim-tarbiya tizimini ham tubdan isloh 

etishni va yanada rivojlantirishni talab etmoqda.Shu boisdan, ta’lim tizimini zamon 

talablari darajasida va erishilgan tajribalar asosida rivojlantirish orqali o’sib kelayotgan 

yosh avlodni jamiyat hayotida faol ishtirok etadigan, har tomonlama yetuk va yuksak 

ma’naviyatli, komil insonlar etib tarbiyalash davlatimiz siyosatining ustuvor 

yo’nalishlaridan hisoblanadi. Shu boisdan ham prezidentimiz Sh.M.Mirziyoyev 

oʼzining "Buyuk kelajagimizni mard va oliyjanob xalqimiz bilan birga quramiz" nomli 

asarida: "Farzandlarimizni mustaqil fikrli, zamonaviy bilim va kasb-hunarlarni 

egallagan, mustahkam hayotiy pozitsiyaga ega, chinakam vatanparvar insonlar sifatida 

tarbiyalash biz uchun dolzarb ahamiyatga ega bo’lgan masala hisoblanadi ,-" deya 

taʼkidlaydi. 

Oliy taʼlimga muassasasiga kirgan talaba, birinchi navbatda, yangi muhitga 

moslashish bilan bogʻliq boʼlgan bir qator muammolarga duch keladi. Chunki oliy 

taʼlim muhiti maktab muhitidan tubdan farq qiladi. Yangi muhit talabada bir necha 

qiyinchiliklar tugʻdirib, oʼziga xos didaktik toʼsiqni yaratadi. So‘nggi yillarda 

psixologik va ilmiy adabiyotlarda o‘quv faoliyatini rag‘batlantirish masalasiga alohida 

e’tibor qaratilmoqda. Zero o‘quvchiga nisbatan salbiy yoki befarq munosabat uning 

muvaffaqiyatsizligi yoki omadsizligiga sabab bo‘lishi mumkin. Yuqoridagilardan 

kelib chiqadiki, taʼlim jarayonidagi ijobiy motivlar va asosli maqsadlarni shakllantirish 

bo‘lajak mutaxassis shaxsini rivojlantirishda muhim ahamiyatga ega, chunki motivlar 

va maqsadlar faoliyatning muhim belgilovchilari hisoblanadi. 

Motiv – inson xulq-atvorining ichki barqarorligi, harakatga undovchi 

tushunchadir. Motivatsiya esa xulq-atvorni psixologik va fiziologik boshqarishning 

dinamik jarayoni, motivlar yig‘indisi bo‘lib, unga tashabbus, yo‘nalganlik, 

tashkilotchilik, qo‘llab-quvvatlash kiradi. Ta’lim jarayonida o‘qish motivlari “nima 

uchun”, “nimaga?”, “qanday maqsad bilan?” kabi savollar asosida yuzaga keladi. 

Motivlar birinchidan, o‘quv faoliyatiga undasa, ikkinchidan, maqsadga erishish uchun 

zarur yo‘l va usullar tanlashga yordam beradi.  

Motivatsiya kimnidir harakatga keltiradigan ilhom sifatida ta’riflanadi. U 

fikrlarimiz, his-tuyg'ularimiz va harakatlarimizni yo’naltiruvchi ichki holatdir. 

Shaxslar biror vazifani bajarishda juda yuqori qiziqishga ega hamda uni charchoqsiz 

bajarishga tayyor bo'lishlari yoki aksincha, umuman ishtiyoqsiz bo’lishlari mumkin. 

Ya'ni odamlarda motivatsiya bo'lsa, ular o'z orzulariga erishish uchun tinimsiz 

ishlashadi. Talaba va o’quvchilarning o'z qobiliyatlari, qadriyatlari va ularning ma'lum 

bir o'quv vaziyatiga oldingi mavjud qiziqishlarining barchasi motivatsiyaga ta'sir 

qiladi. Ilmiy adabiyotlarda motivatsiyaning ikki turi ajratiladi: 

1. Ichki motivatsiya: Bu muayyan vaziyatga duch kelganda tug'ma yoki genetik 

jihatdan oldindan belgilab qo'yilgan moyillikni vujudga keltiruvchi ichki kuch yoki 

motivdir. Ushbu turdagi motivatsiya insonda o'ziga ishonch va o’z kompetensiyalarini 

his qilishga olib kelishi mumkin. Bunday motivatsiyaga ega talaba yoki o’quvchi ichki 

turtki bo'lganligi sababli biror vazifani bajarishdan zavq oladi.  

2. Tashqi motivatsiya: tashqi yoki atrof-muhit omili tufayli talaba harakatga 

keltiriladi. Rag'batlantiruvchi o’sha shaxsning xulq-atvorini maqsadga yo'naltiradi. 

Karl Dvek o’zining 1986-yilda yozgan maqolasida motivatsiyani 2 ikki sinfga ajratadi: 

a) o’rganish maqsadlari, bunda shaxslar yangi nimanidir tushunishga yoki 

o’zlashtirishga hamda o’z kompetensiyalarini rivojlantirishga harakat qiladilar; b) 

vazifani bajarish maqsadlari, bunda shaxslar o’z kompetensiyalari to’g’risida ijobiy 

fikrlar olishga harakat qilishadi yoki salbiy fikrlar olishdan qochishadi. Bir qator 

tadqiqotlarga ko’ra, vazifani bajarish maqsadida shaxs biror murakkab vazifani amalga 

oshirishsa, bu uning o’z qobiliyatini anglab yetishiga turtki bo’lishi mumkin.  

Talabalarda o‘quv motivatsiyasining o‘ziga xos xususiyatlari: 

1. Shaxsiy maqsadlarga ega bo‘lish: Talabalar oʼz maqsadlarini aniq belgilaydilar va 

taʼlim jarayonida oʼz maqsadlariga doir motivatsiyalarga ega boʼlishadi. Ba’zi 

talabalar uchun yuqori o‘quv motivatsiyasi oʻzi maqsad qilgan ulkan marralarga 

erishish uchun zarur o‘quv yo‘lini belgilash yoki  oilasiga yordam berish uchun lozim 

bo‘lgan kasbga ega bo‘lishda muhim bosqich boʻlib xizmat qiladi. Baʼzi talabalar 

uchun esa motivatsiyalar o‘qish orqali shaxsiy rivojlanish, katta ma’lumotga ega 

bo‘lish, ishonchli karyeraga ega bo‘lish uchun muhim hisoblanadi. 

2. O‘zlashtirilgan ta’lim: Talabalar o‘z qiziqishlari, qobiliyatlari va o‘zlashtirgan o‘quv 

usullari bo‘yicha ta’lim olishlari uchun motivatsiyalar shakllantiriladi. 

3. Muammolarni hal qilish: Talabalarda taʼlim olish boʻyicha muammolar yuzaga 

kelganda, turli qiyinchiliklarga uchraganlarida ularga muammolarni hal etish borasida 

yo‘riqnomalar berish va yordam berish boʻyicha motivatsiyalar shakllantiriladi. 

4. Tushunchalarni qanday rivojlantirish: O‘quvchilar tushunchalarni oshirib, nazariy 

bilimlarni amaliy bilimlarga aylantirish yoki ularni jismoniy-ma’naviy ixtiyoriy 

jarayonlarga tortish orqali o‘quv motivatsiyasini oshirishadi. 

5. Tez-tez mukammal qilish: Talabalarda oʼz ustida tinimsiz ishlash, tez va mukammal 

tarzda amaliy natijalarga erishish borasidagi motivatsiyalar shakllantiriladi. 

XULOSA  

Inson umri davomida turli xil yutuqlarga erishishida, duch kelgan qiyin 

vaziyatlardan chiqishda, murakkab vazifalarni bajarishda turtki boʼluvchi 

jarayonlardan bir motivatsiyadir. Ta’lim va tarbiyaviy jarayonda o’quvchi va 

talabalarda motivatsiyani oshirishda o’qituvchi-pedagog muhim o’rin tutadi. U 

oʼquvchilarning qiziqishlari, ehtiyojlari, intilishlari va layoqatini hisobga olgan holda 

ularda motivatsiyani shakllantiradi va bu orqali  ta’lim jarayonining samarali bo’lishini 

ta’minlaydi.  

